
Нарықтық шаруашылық жүйесіндегі инфрақұрылым: мәні, түрлері, элементтері және дамыту бағыттары.

Нарықтық экономикалық қатынастардың жедел дамуымен байланысты нарықтық инфрақұрылымды қалыптастырып, дамыту шаруашылық жүргізудің нарықтық шарттарын мойындаған көптеген елдердің өз дамуында алдына қойып отырған басты экономикалық мақсаты болып табылады. Нарықтық қатынаспен байланысты, яғни нарықтық ахуалды сипаттайтын және қолдау деңгейін өсіріп, бизнесті дамытуға арналған, мамандандырылған арнаулы органдардың дүниеге келуі шартты заңдылық. Нарық субъектілерінің экономикалық мүдделерін іске асыруына мүмкіншілік жасап, кәсіпкерлікке жол беретін арнаулы заңдардың шығарылуы және іске асырылуы арнаулы мамандар мен органдар ұжымдарының жұмысы арқылы жүзеге асырылады.

Мұндай жүйе нарық инфрақұрылымын қалыптастырады, яғни нарық инфрақұрылымы – бұл мекемелер мен ұйымдардың бағаларға және тауарлар мен қызмет көрсетудің еркін қозғалысын қамтамасыз ету жүйесі.

Инфрақұрылым термині латын тілінен аударғанда “infra”  - төмен, және ”structura” – орналасқан, орналасу деген мағынаны білдіреді. Экономикалық әдебиеттерде инфрақұрылым термині алғаш ХХ ғасырдың 40 жылдарында көрініс тапқан. Терминді ең алғаш айналымға американ ғалымы П.Н. Розенштейн-Родан енгізген деп қабылданады, алайда кейбір әдебиеттерде осы терминді ең алғаш қолданған Х.Зингер деген пікірлер де кездеседі. Өйткені Х.Зингер енгізген «overheadal capital» термині қазақ тілінде инфрақұрылым дегенді білдіреді. Соған қарамастан тікелей терминді енгізбесе де, инфрақұрылымның экономикалық мағынасы экономикалық ілімінің классигі К.Маркстің еңбектерінде кеңінен көрініс тапқан. К.Маркс инфрақұрылымды қоғамдық даму процесі мен жалпы еңбек құралдарының бір бөлігі ретінде қарастырған. Инфрақұрылымның экономикалық мағынасы, түсінігі мен қоғам дамуындағы ролі туралы да шетелдік және отандық ғалымдардың пікірлері әр түрлі. Н.Ф. Голиковтың пікірінше, инфрақұрылым ең алғаш құрылыс саласында іргетас, фундамент, негіз ретінде қолданыла бастаған. Алайда, кейбір экономикалық әдебиеттерде көрініс тапқан ғалымдардың тұжырымдары инфрақұрылым ең алғаш әскери салада қолданыс тапқан деген пікірді алға тартады. Әскери салада инфрақұрылыммен бірге аэродромдар, ракеталық база, радиолакациялық бекет, қоймалық шаруашылықтар және басқалары түсінілген. Р.Иохимсен инфрақұрылымға материалдық, институционалды және индивидуалды құрылымдар мен жағдайлардың жиынтығы ретінде анықтама берсе, П.Н. Розенштейн-Родан инфрақұрылым бұл – экономиканың негізгі салаларында қызмет етуші және тұрғындардың қажеттілігін қанағаттандырушы жеке кәсіпкерліктің қолайлы дамуын қамтамасыз ететін жалпы жағдайлар мен шарттардың кешені деген анықтама ұсынады. В.П. Красовский инфрақұрылымды қоғамдық өндіргіш күштерінің құрамды бөлігі деп санаған.

Жалпы экономикалық әдебиеттерде инфрақұрылымның мазмұнын 2 әдістемелік көзқараста қарастырады: салалық және функционалдық. Бірінші көзқарасқа сәйкес инфрақұрылым қоғамдық ұдайы өндірістің жалпы жағдайларын қамтамасыз ететін шаруашылық салаларының жиынтығы ретінде түсінілсе, екінші әдістемелік көзқараста инфрақұрылым ұйымдастырушылық, өндірістік және әлеуметтік функциялардың ерекше жиынтығы ретінде анықталады. Алайда, екі әдістемелік көзқараста да қандай жағдайда қай саланы инфрақұрылымдық кешенге жатқызамыз деген сұрақ туындайды.

Өтпелі кезең тұсында, рыноктық қатынастардың енуімен байланысты, «рыноктық инфрақұрылым» түсінігі пайда болды. Е.Б. Мұқановтың пікірінше, рыноктық инфрақұрылым түсінігі тек отандық экономикаға тән, және ол батыста рыноктық инфрақұрылым түсінігінің жоқтығымен емес, осыған ұқсас үрдістердің басқаша сипатта өрбігенімен түсіндіріледі. «Рыноктық инфрақұрылым» түсінігімен «рыноктың инфрақұрылымы» түсінігі қатар қолданылады. Осы жерде аталған екі түсініктің өзара айырмашылығын білу маңызды. Рыноктық инфрақұрылым рыноктық қағидаларға негізделген экономикалық жүйенің элементтері арасындағы барлық байланысты білдірсе, рыноктың инфрақұрылымы ерекше жеке экономикалық жүйе ретінде алынған рыноктың байланыстарын білдіреді.

Сонымен, жоғарыда айтылған бірқатар пікірлерді саралай келе, біз өз тарапымыздан инфрақұрылымға мынадай анықтама беруімізге болады: «Инфрақұрылым – қандай да болмасын экономикалық жүйенің міндетті, әрі бөлінбейтін құрамды бөлігі, компоненті». Әрине, әр түрлі экономикалық жүйеге және әр түрлі факторларға сондай-ақ шаруашылық жүргізудің түрлі шарттарына байланысты инфрақұрылымға түрліше анықтама берілуі заңды, алайда, осы анықтамалар мен тұжырымдар экономикалық мәні жағынан ұқсас болып келуде. Мұндай ұқсастық өз кезегінде, инфрақұрылымға жоғарыда айтылған анықтаманы беруге мүмкіндік туғызып отыр.

Инфрақұрылым өз ішінде 3 негізгі бөліктен тұрады:

1. өндірістік;

2. әлеуметтік;

3. рыноктық.

Инфрақұрылымның рыноктық бөлігі рыноктық экономикалық қатынастардың енуімен байланысты екенін жоғарыда қарастырып өттік. Кейінгі жылдары, отандық экономикалық әдебиеттерде 3 негізгі бөлікке қосымша инновациялық инфрақұрылымды да қосатын пікірлер кездеседі. Мұндай тенденцияның байқалуы соңғы жылдардағы ақпараттық және телекоммуникациялық технологияның, ғарышты игерудің кең көлемді бағдарламаларының жүзеге асуымен, ғылыми сыйымдылығы жоғары тауарлардың өмірге келуімен, тұтастай алғанда, ақпараттық қоғамның кең қанат жайып, дамуымен байланысты түсіндірілсе керек.

Рыноктық инфрақұрылым өз кезегінде келесідей элементтерден тұрады:

· тауарлар мен қызметтер рыногы;

· өндіріс факторлары рыногы;

· қаржы рыногы.

Рыноктық инфрақұрылымның аталған элементтерін кең көлемде қарастыратын болсақ, олар, несиелік жүйе және коммерциялық банктер; эмиссиялық жүйе және эмиссиялық банктер; тауар, шикізат, қор және валюта биржаларындағы ұйымдастырушылық-рәсімдеу ықпалдастығы; аукцион, көрме, жәрмеңке және ұйымдастырушылық ықпалдастықтың басқа да нысандары; салық жүйесі мен салықтық қадағалау; тұрғындардың жұмысбастылығын реттеу жүйесі мен жұмыссыздықпен күрес орталықтары (еңбек биржалары); ақпараттық технология және іскерлік байланыс құралдары; шаруашылық және коммерциялық тәуекелдерді сақтандыру жүйесі және сақтандыру компаниялары; арнайы жарнамалық агенттіктер; бұқаралық ақпарат құралдары және ақпараттық агенттік; сауда палаталары; кеден жүйесі; жалдамалы жұмысшылардың кәсіподақтары; коммерциялық-көрме кешендері; орта және жоғарғы экономикалық білім жүйесі; кеңес беру(консалтинг) компаниялары; аудиторлық тексеру және аудиторлық компаниялар; арнайы және еркін экономикалық аймақтар.
Инфрақұрылымның осындай элементтері өз кезегінде келесідей маңызды функцияларды жүзеге асыруға мүмкіндік туғызады:

· іскерлік қатынастарды ұйымдық рәсімдеу;

· іскерлік қатынасқа қатысушылардың өз мүдделерін жүзеге асыруын жеңілдету;
· экономиканың әр түрлі субъектілерінің мамандануы, олардың жұмыс тиімділігінің артуы;

· іскерлік тәжірибені мемлекеттік және қоғамдық реттеу мен құқықтық және экономикалық қадағалауды жеңілдету.

Инфрақұрылымның жоғарыда аталған үш негізгі бөліктеріне жеке-жеке тоқталмай кетуге болмайды. Себебі, бұл бөліктерді талдамай, жалпы инфрақұрылымның табиғатын ашу мүмкін емес.
Тауар рыногының инфрақұрылымы.
Кез келген елдің экономикасында тауар рыногы үлкен маңызға ие, себебі экономиканың басты мақсаты адам қажеттілігін қанағаттандыру болса, бұл мақсатты жүзеге асырушы – тауар рыногы. Тауар сатудың мәні, егер оны екі аспектіде қарастырсақ, толық ашылады, яғни біріншіден тауар айырбасының нысаны ретінде, екіншіден инфрақұрылымдық кешеннің саласы ретінде. Мұндай әдістемелік көзқарас кез келген экономикалық категория, процесс, құбылыс үшін олардың қоғамдық ұдайы өндіріс жұйесіндегі орны мен роліне, сол сияқты экономика салаларының жүйесінде шаруашылық бәсекелестік іс-әрекет көзқарасына да қатысты.

Тауар рыногы – рынокта тауарларды өткізу, оларды сатып алу бойынша экономикалық байланыстардың қалыптасуының ерекше әдісін білдіреді. Тауар рыногы өнім түріне байланысты тұтыну рыногы және өндірістік құралдар рыногына бөлінеді.

	Тауар рыногы



	Өндіріс құралдары рыногы


	Тұтыну рыногы


	Көтерме сауда



	Бөлшек сауда

	Тауар биржасы





	Дистрибьюторлар

	Сауда үйлері

	Өнеркәсіптік сауда



	Көтерме дүкендер

	Бөлшек дүкендер



	Өндірушілердің көтерме кәсіпорындары


	Аралас және заттай рыноктар





Сонымен қатар, сатушы мен сатып алушы арасында еркін, тұйық, реттеуші және аралық тауар рыноктары қалыптасады. Соларға жеке-жеке тоқтала кетейік. Еркін рынокта тауарларды сату мен сатып алуда ешқандай шектеу жоқ. Тұйық рынок – ішкі корпорациялық (ішкі салалық) жеткізуді қамтамасыз етеді. Реттеуші рынок – халықаралық тауарлық келісімдерге сәйкес тауарларды сату-сатып алу бойынша операциялар жүргізіледі. Тауар рыногының ішінде аралық рыноктар үлкен орын алады. Оларға тауар биржасы, аукцион жатады. Оларға тек белгіленген, яғни биржа үшін тауардың белгілері, үлкен көлемде, өзара ауыстырушы тауарлар, аукцион үшін жоғары сұранысқа ие, жеке белгілері бар тауарлар ғана жіберіледі.

Тауар рыногының инфрақұрылымына қызмет ететін элементтерді екі үлкен топқа бөліп қарастырамыз:

1. Қаржы рыногы
· Банктер;

· Аудиторлық фирмалар;

· Траст компаниялар;

· Сақтандыру компаниялары.
2. Қызмет көрсету рыногы

· Көлік ұйымдары;

· Қоймалық кешендер;

· Лизингтік компаниялар;

· Консалтингтік компаниялар;

· Маркетингтік орталықтар.
Тауарлардың тауар рыногында сатушыдан сатып алушыға жылжуын сегментация көмегімен жүргізуге болады.

Сегментация – тұтынушыға өнімді жеткізудің формасын таңдау және өнімді өткізу тиімділігіне әсер етуші басты факторлардың бөлінуі.

Сегментацияның барынша дамыған белгілеріне:

1. Сегменттің сандық параметрлері.(сегмент сыйымдылығы, өнім саны, олардың құны, сатып алушылардың саны, олардың тұрғылықты жері);
2. Нақты кәсіпорын үшін сегменттің қол жетімділігі.(кәсіпорынның тауарлар өткізу, капиталдардың өсу мүмкіндігі, сақтау, траспорттық жағдайы);
3. Сегменттердің нақтылығы (тұтынушыларды қаншалықты рынок сегменті ретінде қаорастыруға болады, олардың тұрақтылығы).

4. Тиімділігі (рентабельность);
5. Сегменттің басқа негізгі бәсекелес рыноктармен сәйкестігі (совместимость);
6. Таңдалған рынок сегментінде жұмыстың тиімділігі (жеткізушінің жұмыс тәжірибесін тексеру);
7. Таңдалған сегменттердің бәсекелестік қорғалуы, жеткізушілердің сегментация бойынша жұмысы демографиялық, психографиялық, географиялық және тұтыну факторларын игеруі жатады.

Тауар рыногына қатысты төмендегідей факторларды атап өткен жөн:

1. Демографиялық фактор (жасы, жынысы, отбасы жағдайы, ұлты, білімі, табыс көлемі, діні);
2. Психографиялық фактор (өмір сүру сипаты және ерекшелігі);
3. Географиялық фактор (аудан, қала, ауылдық жер, халық тығыздығы, халық саны, климат);
4. Тұтынушылық фактор (өнімнің қажеттілік дәрежесі, өнімді сатып алуда пайда іздеу).
Елдің тауар рыногының ерекшелігі өнеркәсіптік және өндірістік сфераның даму дәрежесімен тауар түрлерінің үлес салмағымен анықталады. Нақты тауар рыногымен қатар тауарға құқық рыногы да әрекет етеді. Тауарға құқық тауардың бағасын алдын ала белгілеп, тауарларды өткізудегі сатушы мен сатып алушылар арасындағы қатынас ретінде болады. Ол алдын-ала жоспарлауға мүмкіндік береді.

Тауар рыногының институционалдық инфрақұрылымы ретінде:

1. Үкімет пен жергілікті басқару органдарын;

2. Салық жүйесі мен салық қызметін;

3. Кеден ұйымдарын;

4. Сертификаттау, стандарттау және лицензия беруге уәкілетті органды атауға болады.

Тауар биржалары – рыноктық инфрақұрылымның элементі ретінде
Тауарлар мен қызметтер рыногы тауар биржаларының, көтерме және бөлшек сауданың, маркетингтік ұйымдардың қалыптасуын талап етеді.

Тауар биржасы – биржалық сауданы ұйымдастыру мен реттеу жолымен тауарлардың көтерме рыногын қалыптастыратын нарықтың экономикалық, классикалық институты. Тауар биржасы – көбіне тауар рыногының қызмет етуі және қалыптасуымен анықталатын қызмет механизмі біркелкі ұйымдастырылған тауар рыногы. Өндірістік құрал-жабдықтар рыногыжәне тұтыну тауарларының рыногы келесі қызметтердің орындаоуын көздейді: шаруашылық, экономикалық, демократиялық және басқару. Өндіріс құралдары рыногы экономика-технологиялық негіздегі өндіріс құрал-жабдықтарын рационалды айырбастау және бөлу сферасы. Қазіргі ішкі рыноктың және өндіріс құрал-жабдықтары мен көтерме сауданың дамуымен байланысты тауар өндіруші, сатушы, делдал, сатып алушы арасындағы өзара қатынас ерекше сипат алды. Бұл қатынас рыноктың қызмет етуі жағдайында тұтынушыларды қамтамасыз етудің кешенді жүйесімен анықталады. Кешенді қамтамасыз ету көтерме сауданың түрлі қызметтерге және кепілді қамсыздандыруға, ұзақ шаруашылық байланыстардың дамуына негізделеді.

Сонымен, таур биржасы дегеніміз – биржалық сауданың белгіленген тәртібі бойынша белгілі бір жерде және белгілі бір уақытта ұдайы көпшілік сауда өткізу арқылы биржалық тауарлардың көтерме саудасы жөніндегі ұйымдастыру және реттеу қызметін жүзеге асыратын, кез келген меншік нысанына негізделген заңды ұйым. Осы жерде жалпы биржаның түсініктемесіне тоқтала кетейік. Биржа – қызметтер көрсетуден алған табыстары оның шығыстарын өтеуге, биржа мен биржалық инфрақұрылымды ақпараттық-техникалық және әлеуметтік дамытуға пайдаланатын субъект. Биржа француз тілінен аударғанда «bursa» - «әмиян» дегенді білдіреді. Тауар биржасына О.Штиллих төмендегідей анықтама берген: «Тауар биржасы – қауым, яғни көптеген өнеркәсіп кәсіпорындары мен мемлекет үшін үлкен ақша рыногы, тауарлар мен бағалы қағаздарды дұрыс бағалау үшін және қозғалмалы капиталдар айналымы үшін үлкен рынок». Қазіргі тауар биржасы – сауда операцияларын жүргізу үшін сатушылар мен сатып алушыларды біріктіру орны болып табылады. Тауар биржасы заңды тұлға болып табылғанымен оның басты ерекшелігі – табыссыздығы. Қызмет ету шарттары төмендегідей:

· рыноктық орта;

· кәсіпорынның жекелігі;

· биржа тауарларының жеткілікті болуы;

· қатысушылар, сатушылар мен делдалдардың шексіз саны;

· бәсекелестік орта;

· ақша жүйесінің тұрақтылығы;

· дамыған инфрақұрылым.

Ең алғашқы тауар биржасы XVI ғасырда Антверпен қаласында пайда болды. 1567 жылы Брюгге алаңында, 1531 жылы Антверпен қаласында биржа саудасы жүргізілді. Қазіргі кезде әлемдегі ең ірі тауар биржасы «Chicago Board of Trade» яғни Чикаго тауар биржасы саналады. Қазақстанда құрылған тауар биржалары Қазақстан Республикасы Президентінің 1995 жылғы 7 шілдедегі №2170 «Тауар биржалары туралы» Заң күші бар Жарлығының негізінде қызмет етеді.

Тауар биржасына биржалық тауар ғана жіберіледі. Биржалық тауар деп үлгі бойынша саудаға жіберілетін, үлкен көлемде, біртекті, стандартқа сай болатын тауарды айтамыз.

Биржа тауарына қойылатын талаптар:

1. массалық, яғни үлкен көлемде болуы керек;

2. тек бірінші саланың, яғни өндіруші саланың өнімі, шикізат немесе жартылай фабрикат;

3. айқын стандартты сипаттамасы болуы керек;

4. толық орнын басушы тауар болуы қажет, сол топтағы тауарлар типтері бірдей болуы керек;

5. баға рыноктық конъюнктура негізінде анықталады.

Биржа тауарының обьектісі 70 түрлі тауар саны. Олар 3 негізгі топқа топтастырылады:

1. түсті металдар;

2. қымбат металдар;

3. ауыл шаруашылығы және орман шаруашылығы тауарлары және олардың өңделген өнімдері

а) дақылдық;

ә) майлы тұқым;

б) тірі мал және ет;

в) тоқыма тауарлары;

г) тамақ өнімдері.

Жылжымайтын мүлік, зияткерлік меншік обьектілері және жалғыз өндіруші бұйымдары биржалық тауар болып табылмайды. Мұндай тауарлардың бірегей қасиеттері олардың жалпы қабылданған бағасын анықтауға және анағұрлым қолайлы бағасын белгілеуге мүмкіндік бермейді, сондықтан олар биржалық сауда обьектілері бола алмайды.

Биржа тауарын стандарттау биржалық тауардың басты белгісін қалыптастырады, оның көмегімен анағұрлым жоғары экономикалық нәтижеге қол жеткізуге болады. Стандарттау биржалық тауарға маңызды талаптар қатарын алдыға қояды деп айтуға болады.

Тауар рыногының инфрақұрылымдық кешеніндегі көтерме және бөлшек сауда.  Көрме, жәрмеңке қызметі.
Көтерме сауда. Көтерме сауда тауар рыногында тұтыну рыногының құрамына кіретінін жоғарыда атап өттік. Көтерме сауда өндіріс тауарларының анағұрлым кең көлемде, арзан бағада бөлшек сауда орындарына жылжуын білдіреді. 1939 жылы М.М. Лифиц, Г.Л. Рубинштейн көтерме саудаға «ірі көлемде өндірілген тауарды өңдеу немесе ары қарай сату мақсатындағы сауда» деп анықтама берді. 

Көтерме сауда айналымы 3 түрге бөлінеді:

· дайындаушы;

· ішкі өнеркәсіптік;

· жеке тұтынушылық.

Бөлшек сауда. Бөлшек сауда – бөлшек сауда мекемелері арқылы өтетін және тұрғындардың әр түрлі қажеттіліктерін қанағаттандыратын тауарды өткізу. Ол көптеген жағдайларда қоғамдық өндірістің тиімділігін анықтайды, тұтыну мен өндіруді өзара байланыстырады, ал прктикада айырбасты жүзеге асырады. Бөлшек сауда тауардың өндірушіден тұтынушыға қарайғы қозғалысын қамтиды. Ол тауарды сату мен қызмет көрсетудің тұтынушыға тәуелсіз ақырғы звеносын білдіреді. Бөлшек сауданың қызметін дүкендер, қоғамдық қызмет көрсету мен тамақтану орындары сияқты басқа да мекемелер жүзеге асырады.

Бөлшек сауда рынокта көптеген қызметтер атқарады және оларды үш топқа топтастырады:

1. Экономикалық қызметі.

2. Коммерциялық қызметі.

3. Технологиялық қызметі.

Көрме және жәрмеңке. Рыноктық инфрақұрылым кешенінде көрме, жәрмеңкенің алатын орны ерекше. Себебі, өмірге келген әрбір жаңа тауардың, бұйымның қалың жұртшылыққа таныстырылып, айналысқа түсуі ең алдымен көрме-жәрмеңке қызметімен тікелей байланысты. Ол жаңа тауарды жарнамалаудың бірден-бір құралы. 

Алдымен, жәрмеңке қызметіне келетін болсақ, жалпы жәрмеңке негізінен ұлттық беделге байланысты ұйымдастырылса, салалық жәрмеңкелер экономиканың әр түрлі салалары бойынша ұйымдастырылады. Сонымен қатар, негізгі сауда жәрмеңкелері, барынша ұсақ өнеркәсіп жәрмеңкелері де әрекет етеді. Қазақстанда ұйымдастырылған жәрмеңкелердің тарихы тереңде жатыр. Жәрмеңке қазақ жерінде алғаш рет 1893 жылы ұйымдастырылып, жалпы сомасы 350 мың рубль жиналса, 1908 жылы бұл көрсеткіш 1 млн рубльден асып түскен.

Жәрмеңкенің ерекшеліктері.

1. Кезеңділігі;

2. Нақты тауардың жоқтығы;

3. Тауарға байланысты мәміле жасалады;

4. Меншік иесі ұзақ уақыт бойы ауыспайды;

5. Баға рыноктың негізінде жасалады;

6. Қамту аймағы(аймақтық, республикалық, халықаралық);

7. Мәліметтерді толық өткізу шарты;

8. Жәрмеңкенің Жарғы, шартын сақтауы.

Әзірге, әлемде ең үлкен көрме болып 2000 жылы Ганновер қаласында өткен көрме саналады. Оған 170 мемлекет қатынасып, 1,7 млн м2 аумақта орын алған. Негізінен, денсаулық сақтау, қоршаған ортаны қорғау, энергетика салаларын қамтыды. ТМД аумағындағы ең үлкен көрме телекоммуникация саласына қатысты 2001 жылы Алматыда Kitel деген атпен өткізілді.

Көрменің келесідей түрлері бар:

1. Жеке көрмелер;

2. Тар маманданған (500-1000 адамға дейін)
3. Кең маманданған (1000-3000 адамға дейін)
4. Әмбебап көрмелер (5000-10000 адамға дейін)
Жәрмеңке секілді көрменің де өзіндік ерекшеліктері бар:

1. Тауар көрсетіліп, тауар туралы толық мәлімет беріледі;

2. Жасалған тәжірибелердің нәтижесі көрсетіледі;

3. Тауар бәсекелестеріне қарағанда айқын артықшылықтарға ие болуы шарт;

4. Рынокты маркетингтік зерттеу арқылы тауар өткізудің жаңа жолдарын іздестіру.

Аукцион және аукциондық сауда
Аукциондық сауда – максималды пайда табу мақсатында сатылатын, саудаға қатысушы сатып алушылар тікелей бәсекелесетін рыноктық сауданың бір түрі. Аукцион латын тілінен аударғанда «auctio»-«жария сауда» деген мағынаны білдіреді. Аукционда көбінесе, картиналар, тарихи жәдігерлер, жеке және қоғамдық маңызы бар бұйымдар, көрнекті қоғам қайраткерлерінің ұстаған жеке заттары мен қолжазбалары, пошта маркалары, бұрынғы киім, сағат, қару-жарақ түрлері мен үлгілері, тұрмыстық және сәндік бұйымдар сондай-ақ, көліктердің ескі маркалары, яғни антиквариаттар және т.с.с. заттар саудаға түседі. Аукцион алғаш рет 1724 жылы Исети жағалауында өткізілген.

Бүгінде аукционның 2 нұсқасы бар:

· ағылшындық;

· голландтық.

Капиталдар нарығының инфрақұрылымы

Қор биржасы қазіргі кезеңдегі капиталдар нарығының негізгі институты.

Дамыған нарықтық экономикалы елдерде қор биржасының маңызы ерекше. Себебі, қор биржасы қаржыларды бір орталыққа шоғырландыру мен сәйкесінше сол қаражаттарды әртараптандыруды және экономиканың басқа сферасына капиталдың қайта құйылуын қамтамасыз етеді. 

Қор биржасы белгілі бір орында, белгілі бір мерзімде белгіленген ережеге сай, ақпараттық-техникалық сауда жасау жүйесі қамтамасыз етілген, ұйымдастырылған нарық. Оның іс-әрекеті келесідей қағидаларға сай жүзеге асырылады:

1. Бағалы қағаздардың сапалылығын, сенімділігін тексеру;

2. Бір эмитенттің бірдей бағалы қағаздарына аукцион негізінде ортақ баға белгілеу;

3. Жасалатын операциялардың ашықтығы.

Қор биржасы негізінен бағалы қағаздармен жұмыс жүргізеді. Осы орайда бағалы қағаздардың пайда болуы, мәні мен қызметтеріне тоқталмай кетуге болмайды. Себебі, қор биржасының негізгі сауда объектісі болып табылатын бағалы қағаздардың мәнін түсініп алмай, жалпы тұтас қор биржасының қызмет ету ерекшеліктері мен шарттарын, басқаша айтқанда, қор биржасының өмір сүруін кең көлемді талдай алмаймыз. 

Бағалы қағаз дегеніміз – мүліктік құқықты куәландыратын белгілі бір жазбалар мен басқа да белгілеулердің жиынтығы. Бағалы қағаздар келесідей түрлерге бөлінеді:

Бағалы қағаздар рыногының құрылымы:

· Сауда жасау объектілері;

· Рыноктың кәсіби қатысушылары;

· Рынокты реттеу жүйесі.

Бағалы қағаздар рыногының операторлары болып, банктер, инвестициялық қорлар мен инвестициялық компаниялар, сақтандыру компаниялары, холдинг, акционерлік қоғамдар, брокерлік және дилерлік ұйымдар т.с.с. табылады. Осыған байланысты бағалы қағаздар рыногының келесідей модельдері бар:

1. Банктік модель;

2. Банктік емес модель, демек рынокта банктердің үлесі жоғары емес. Мұндай модельде көбінесе, инвестициялық қорлар мен инвестициялық компаниялардың үлесі басым болады;

3. Аралас модель.

Бағалы қағаздардың шығарылуы және айналысқа түсу сатылары бойынша бағалы қағаздар рыногы бөлінеді:

1. Алғашқы рынок;

2. Қайталама рынок.

Алғашқы рынок – эмитенттің, яғни бағалы қағазды шығарушының жаңадан шығарылған бағалы қағаздарды алғаш орналастыруы, басқаша айтқанда, бағалы қағаздардың алғашқы сатылымы.

Қайталама рынок – инвесторлардың, яғни бағалы қағазға ақша салушылардың бір-біріне бағалы қағаздар сату арқылы ресурстардың қайта бөлінуін жүзеге асыруы.

Қазіргі кезеңдегі банк құрылымы: институттары, қызметтері, динамикасы.
Банк дегеніміз - өзінің жарғысы бар, толық шаруашылық есеп және өзін-өзі қаржыландыру негізінде қызмет ететін заңды тұлға.

Көбінесе банк жүйесі екі сатыдан тұрады:

1. Орталық немесе ұлттық банк;

2. Коммерциялық банк.

Банктерді қызмет ету ерекшеліктеріне қарай мынадай түрлерге бөледі:

1. Эмиссиялық – Ұлттық банк;

2. Эмиссиялық емес – коммерциялық банктер.

Коммерциялық банктер бір-бірінен:

1. Жарғылық капиталды иелену, оны қалыптастыру жөнінен ерекшеленеді, яғни бұл оның ұйымдық-құқықтық нысанына байланысты.(ААҚ немесе ЖАҚ).

2. Жүргізетін операциясына байланысты:

а) әмбебап;

ә)мамандандырылған.

3. Әрекет ету аймағына қарай:

а) федерациялық;

ә) республикалық;

б) аймақтық.

4. Экономика салалары жөнінен:

а) салалық;

ә) салааралық болып бөлінеді.

Нарықтық экономикалы елдерде банктердің маңызы ерекше. Себебі, нарықтық экономика шарттарының бірі шағын және орта кәсіпкерлік екені даусыз. Олай болса, кәсіпкерлік субъектілерінің өмір сүруіне қажетті алғашқы капитал осы банктерде қалыптасады. Сонымен қатар, халықта жиналған уақытша бос ақша қаражаттары банктерде депозит ретінде сақталады, қайта инвестицияланады.

Банктердің қызметтеріне келетін болсақ, көбінесе Ұлттық банктер ақша шығарумен, екінші деңгейлі банктерге несие берумен, инфляцияны таргеттеумен және мемлекеттік органдармен бірлесіп, экономиканы ақша-несиелік реттеумен айналысады. Ал, екінші деңгейлі банктер келесідей бірқатар маңызды қызметтер атқарады:

1. Несие беру;

2. Ақша қаражаттарын шоғырландыру және тарту;

3. Сенімхат бойынша клиенттердің мүлкін басқару:

а) заңды тұлғалардың;

ә) жеке тұлғалардың.

4. бағалы қағаздар шығару, орналастыру т.с.с.

Енді, қазіргі таңдағы қазақстандық банктік сектордыңқол жеткен табыстарына тоқталайық. 
Капиталдар рыногының инвестициялық институттары.
Инвестициялық жобаларды қаржыландырумен айналысатын ұйымдар (компаниялар, қорлар, корпорациялар) инвестициялық институттар болып табылады. 

Инвестициялық институттар капитал нарығында делдал қызметін және бағалы қағаздарды шығарумен, қолданумен байланысты кеңес беретін инвестициялық кеңесші қызметін атқарады. Олар өз қызметін лицензия негізінде және келесі шарттарды орындаған кезде жүзеге асыра алады: әрбір инвестициялық институттардың жарғылық қоры болуы тиіс;  меншік капиталы және жоғары біліктілігі туралы аттестаты бар мамандардың штатта болуы; бағалы қағаздармен операцияларды ашық көрсететін қаржылық есеп жүйесінің қалыптасуы.

Бұл институттардың ішінен 3 негізгі топты бөліп шығаруға болады: холдинг, қаржылық топтар және қаржылық компаниялар.

Холдингтік компаниялар – активтеріне басқа кәсіпорындар акцияларының бақылау пакеті жататын компаниялар, бұлар холдингтік еншілес кәсіпорнына айналады. Бұл компаниялардың пайда болуы, ең алдымен функционалдық қарым-қатынасты жүзеге асыратын акционерлік меншіктің жоғары қарқынды дамуымен байланысты. Холдингтік жүйеде стратегиялық шешімдерді қабылдау орталығы біртұтас жүйе ретінде қарастырады.

Холдингтік компаниялардың мақсаты – оптималды пайда табу үшін, жүйе мен оның әр тармағын бағыттау мен бақылау болып табылады. Мұндай жүйе ең алдымен басқару құрылымының әр сатысын жетілдіретін әкономикалық мақсаттылық пен тиімділіке негізделеді.

Холдингтердің жеке жүйелерге қарағанда қиынға түсетін мақсаттарға жету мүмкіндігі жоғары. Бұл мақсаттарғажету үшін холдингке кіретін фирмалар мен компаниялармен байланысты рационалды өндірістік құрылым құру; перспективті технологияларды енгізу мен қолдану; үлкен көлемді инвестициялар салу; сыртқы экономикалық байланыстарды қалыптастыру; несиелеудің қолайлы режимін қамтамасыз ету шараларын жүргізуі тиіс.

Инвестициялық компания – жеке инвесторлардың ақша құралдарын шоғырландырып және оларда мемлекеттің және жеке меншік корпорациялардың акциялары мен облигацияларын орналастыратын қаржы институттарының бірі. Мұндай компаниялар өз ресурстарын тек қана меншік қаражаттарынан және заңды тұлғамен жүзеге асырылатын меншікті бағалы қағаздардың эмиссиясы арқылы қалыптастырады.

Капиталдар рыногының сақтандыру институттары
Рыноктық экономика жағдайында өнеркәсіп, сауда, банктік капиталдың басым бөлігі жеке тұлғалардың және әр түрлі нысандағы шаруашылық жүргізуші субъектілердің меншігінде болады. Осындай жағдайда тәуекелдің көптеген түрлерінен қорғау маңызды қажеттілікке айналуда. Сақтандыру зарап шегушілерге кездейсоқ қиратылған, жағымсыз жағдайлар шығынының орнын толтыруға және сақтандыру мен қамсыздандыруға мүмкіндік береді.

Сақтандыру экономиканың маңызды, бірақ аз зерттелген саласы болып табылады. Экономикалық категория ретінде сақтандыру бұл әр түрлі тәуекелдер кезіндегі сондай-ақ азаматтарға олардың өмірінде белгілі бір жағдайда көмек көрсету кезіндегі шығындарын өтеу үшін ақша қаражаттарының жиынтығын қамтитын экономикалық қатынастар жүйесі болып табылады. 

Сақтандлыру – төленетін сақтандыру жарнасы арқылы қалыптасатын, ақша қоры есебінен белгілі бір оқиға болған жағдайда заңды және жеке тұлғалардың мүліктік мүдделерін қорғау бойынша экономикалық қатынастардың жиынтығы. Сақтандыру рыногында сақтандыру операциялары жүзеге асырылады. Сақтандыру рыногы – сату және сатып алу объектісі болып ерекше тауар сақтандыру қызметі табылатын ақша қатынастарының сферасы.

Сақтандыру рыногының негізгі қатысушылары:

1. Сақтанушылар – сақтануға мүдделі және сақтандырушымен заңды күші бар қатынасқа немесе сақтандыру келісімін екі жақты негізде жасай отырып қатынақа түсетін тұлға.

2. Сақтандырушылар – сақтандыру операцияларын жүргізуге белгіленген ережеде мемлекеттік рұқсат (лицензия) ала отырып, және сақтандыру қызметін жүзеге асыру үшін құрылған, ҚР заңымен анықталған кез келген ұйымдық-құқықтық нысанындағы заңды тұлғалар. Сақтандырушылардың тікелей қызметінің пәніне өндірістік, сауда – делдалдық, банктік қызмет кірмейді. Сақтандыру рыногында операциялардың көбін сақтандыру делдалдары жүргізеді.

3. Сақтандыру агенттері – сақтандырушы атынан және оның тапсырмасымен берілген өкілеттігіне сәйкес әрекет ететін заңды немесе жеке тұлға. Олар бір сақтандыру компаниясының мүддесін білдіреді және өздерінің комиссиялық сыйақысын алады.

4. Сақтандыру брокерлері – сақтандырушы атынан және сақтандырушы мүдделерін білдіретін, өз атынан сақтандыру бойынша делдал қызметті кәсіпкер ретінде жүзеге асыратын, бекітілген ережеде тіркелген заңды және жеке тұлға.

Зейнетақы және зейнетақы қорлары
        Біздің мемлекетімізде зейнетақы қорлары өткен ғасырдың 90 жылдарындағы терең экономикалық жағдайында басталды. Бұл зейнетақы жүйесінің қирауымен де ұшықты. Реформаның басты мақсаты - мемлекеттік бюджеттің қорын азайту үшін халықты зейнетақымен қамтамасыз ету үшін есебінде мемлекеттің рөлін азайту, яғни мемлекетсіздендіру. Республикамызда «ҚР зейнетақымен қамтамасыз ету » туралы жаңа заң жүргізіліп отыр. Осы жылдары Заңға неше рет өзгертулер  мен толықтырулар енгізілді. Соңғы дұрыстамалар 2002 жылдың соңында қабылданды.

       ҚР «Қазақстан Республикасында зейнетақымен қамсыздандыру туралы» заңында мынандай ережелерді айтып кетейік.

      Зейнетақы - орталықтан, жинақтаушы зейнетақы қорларынан, ал әскери қазметшілер ҚР ішкі істер органдары  мен Мемлекеттік тергеу комитетінің қызметкерлері үшін тиісті қызметтерді ұстауға қөзделген қаражат есебінен төленетін зейнетақы төлемдерінің жиынтығы. 

     Жинақтаушы зейнетақы қорлары – мемлекеттік жинақтаушы зейнетақы қоры мен мемлекеттік емес жинақтаушы зейнетақы қорлары.

Еңбек және ақпарат нарықтарының инфрақұрылымы

Еңбек биржасы және оның қызметтік операциялары
Нарықтық экономикалы елдерде еңбек биржалары ерекше орын алады. Себебі, мемлекеттің экономикалық саясатының басым бағыттарының бірі жұмыссыздықты жойып, халықтың әл-ауқатын арттыру болса, еңбек биржасы жұмыссыздар мен жұмыс берушілерді түйістіретін орын. Басқаша айтқанда, жоғарыдағы мемлекеттік саясатты жүзеге асырудың құралы ретінде көрінеді. Демек, еңбек биржасының қызмет етуін жандандыра түсу, оның қызметін инфрақұрылымдық, ақпараттық-коммуникациялық, техника-технологиялық және құқықтық қамтамасыз ету мемлекет үшін де, сондай-ақ рыноктың басқа субъектілері үшін де тиімді әрі маңызды.

Еңбек нарығының пайда болуы мен қызмет етуі үшін оның құрамында келесідей бөліктер болуы қажет:

· еңбек рыногының субъектілері (жалдамалы еңбеккерлер және олардың кәсіподағы, жұмыс берушілер және олардың ұйымдары, мемлекет және оның тиісті органдары);

· осы субъектілермен қабылданған экономикалық бағдарламалар, стратегиялар, шешімдер мен заң нормалары;

· нарықтық механизм (жұмыс күшіне сұраныс пен ұсыныс, оның бағасы және бәсекелестік);

· жұмыссыздық және соған байланысты әлеуметтік төлемдер;

· рыноктың инфрақұрылымы.

Еңбек нарығының екі түрін бөліп көрсетуге болады:

1. Жұмыс күшінің территория жүзінде жылжуға бейімделген түрі, яғни жұмыс орындарын еңбеккерлермен фирма арасында ауыстыруы жолымен толтырады. Мұндай рынокты сыртқы рынок деп атайды.

2. Еңбеккерлердің фирма ішінде жылжуына бейімделген. Мұны ішкі рынок деп атайды.

Еңбек нарығының үш моделі бар:

1. Американдық модель. Американдық моделіне экономиканың бәсекелестік жағдайын қолдау саясаты, оның шектен тыс орталықтануына жол бермеу, кәсіпкерлерді белсенділікке және қызметкерлерді жеке табысқа, ақша табуды мақсат етуге итермелеу тән. Қызметкерлер кәсіпорындар арасында жиі ауысады, оқу орындарында кәсіптік даярлау толық болады. Қордың негізгі сомасын кәсіпкерлерден түсетін салық құрайды. Бұл салық төленген жалақының белгілі бір пайызы ретінде алынады.

2. Жапондық модель. Бұл модельдің ерекшелігі – «өмір бойына жалдану жүйесінің» орын алуы, яғни қызметкерлер осы жүйе бойынша еңбекпен қамтамасыз етілуіне кепілдеме алады. Кепілдеме заңды түрде бекітілмеген, жалданған қызметкерлер мен кәсіпкерлердің ұзақ жыл бойы қатынастарынан туған нәтиже. Мұндай жүйені кәсіподақтар қолдап, фирмаға түзу ниетпен қарайды. Кейінгі жылдары Жапонияның үлкен экономикалық қиындықтарға душар болғаны белгілі. Осыған байланысты дәстүрлі «өмір бойына жұмысқа жалдану жүйесі» өзгертілу үстінде, сәйкесінше, тұрақты жұмыспен қамтылатын адамдар саны азаюда.

3. Шведтік модель. Шведтік модельдің ерекшелігі мемлекеттің белсенді түрде жұмыспен қамтамасыз ету саясатын жүргізуі.

Нарықтың даму дәрежесіне қарай талдау мақсаты және де басқа қолданылатын критерийлер бойынша үш түрлі сегменттерге бөледі. Мысалы, еңбек қатынастарының тұрақтылығына қарай еңбек рыногын үш секторға бөледі.

Ақпарат рыногының базалық институты ретіндегі аудиторлық және консалтингтік фирмалар
Кез келген қоғамда ақпарат үлкен мәнге ие. Мемлекеттік билік органдары қабылдаған нормативтік-құқықтық актілер, шешімдер мен өзге де жаңалықтар тұрғындарға дәл осы ақпарат көздері арқылы жететіні жасырын емес. Жаһандану жағдайында ақпарат бұрынғыдан да маңызды рольге ие болуда. Бүгінде ақпараттық ресурс рыноктық инфрақұрылымның ажырамас құрамды бөлігіне айналды. Егер ХХ ғасыр индустрияның ғасыры болып тарихта қалса, ХХІ ғасырдың ақпарат ғасыры болып мойындалуы тегін емес.

Қазақстан да өз кезегінде әлемдік қоғамдастықтың бір мүшесі ретінде ақпарат тасқынынан тысқары қала алмайды. Осы ретте ақпарат рыногын құқықтық тұрғыдан реттеу мақсатында 2003 жылғы 8 мамырда «Ақпараттандыру туралы» Қазақстан Республикасының Заңы қабылданған болатын. Осы заңға сәйкес, ақпараттық ресурсқа келесідей анықтама баерілген: «ақпараттық ресурс – ақпараттық жүйелерде бар, тиісті бағдарламалық қамтамасыз етумен біріктірілген және ақпаратты пайдаланушылардың мүдделілігін туғызатын электрондық жүйелендірілген ақпарат»[2]. Егер экономикалық теория курсынан есімізде болса, барлық материалды және материалды емес игіліктер секілді ақпарат та тауар. Олай дейтініміз ақпараттың да өзіндік құны, сатылу құны сондай-ақ бағасы бар. Демек, ақпарат сатылады және сатып алынады. Олай болатын болса, ақпарат нарығында объектісі ақпараттың өзі болып табылатын бірқатар мәселелер туындайды. Соның бірі ақпарат нарығындағы аудиторлық және консалтингтік фирмалар болмақ.

Аудит – жүргізілген қаржы және шаруашылық операцияларының дұрыстығын және олардың сенімділігін бағалау мақсатында аудиттелетін субъектілердің қаржылық есептілігін және өзге де құжаттарын аудиторлар мен аудиторлық ұйымдардың тәуелсіз тексеруі болып табылады.

90-шы жылдардың басында Қазақстанда рыноктық экономиканың өріс алуы, өндіріс құралдарының жеке меншікке берілуі, банк, сақтандыру қызметінің және инвестициялық белсенділіктің артуы аудиторлық қызмет секілді кәсіпкерлік қызметтің мүлдем жаңа түрінің пайда болуына алып келді.

Сонымен, аудиторлық қызмет дегеніміз – аудиторлар мен аудиторлық ұйымдардың аудит жүргізу жөніндегі кәсіпкерлік қызметі. Оның негізгі мақсаты – активтердің, міндеттемелердің, меншікті құралдар мен кәсіпорынның белгілі бір кезеңдегі қаржылық қызметінің нәтижелерін есептілікте толық, рас түрінде және жедел көрсетілуіне объективті баға беру, қабылданған есеп саясатының қолданыстағы заң нормаларына сәйкестігін тексеру.

Аудиттің түрлері:

1. Міндетті аудит.

2. Бастамашылық аудит.

Туристік қызметтер нарығы
Нарықтық экономиканың тиімді қызмет етуі мен дамуының негізгі механизмі – бәсеке болып табылады. Сондықтан да бәсеке мен өндірген өнімнің бәсекеге қабілеттілігі жоқ нарықтық экономиканы тиімді, ал оның өсуін тұрақты деп айтуға болмайды. Бұл – экономикалық теория мен тәжірибенің әліппесі.

Туризм әлемдік экономикада маңызды рольге ие. Қазіргі заманғы туризм индустриясы халықаралық инвестицияның 11%-дан астамын берсе, әлемдік өндірістегі әрбір 9-шы жұмыс орны рсы салаға тиесілі. Бүгінде туризм тұрақты дамушы әрі жоғары табысты салалардың бірі болып табылады. Туризмнен түскен табыс мұнай мен мұнай өнімдері экспорты мен автомобиль саудасынан кейін үшінші орында тұр. Егер Бүкіләлемдік Туристік Ұйымның (БТҰ) зерттеуіне көз салсақ, туризмді мемлекеттің экономикалық, мәдени және әлеуметтік дамуына тікелей әсер ететін сала деп түсінуге болады. Шетелдік экономистердің есептеулері бойынша қалада орта есеппен 2 сағат болған 100 мың турист 350 мың $ табыс әкеледі, немесе әр адамға бір сағатта 17,5 $. 2005 жылы бүкіл әлем бойынша 800 млн адам саяхат шегіп, шамамен 500 млрд $ қаржы шығындаған.

Туризм – саяхаттап жүрген және демалыс мақсатында, іскерлік және басқа мақсаттармен, қатарынан бір жылдан аспайтын кезең ішінде әдеттегі ортасынан тыс жерлерде болуды жүзеге асыратын адамдардың іс-әрекеті.

Сарапшылардың пікірінше, Қазақстанның бәсекелестік артықшылығы бірегей мәдениетінде (мәдени-танымдық туризм), бай табиғи әлеуетінде (экологиялық туризм), өсіп келе жатқан іскерлік белсенділігінде (іскерлік туризм), сондай-ақ спорт және хикаялы туризм секілді демалыстың белсенді түрлерімен шұғылдану мүмкіндігінде деп есептеледі.

Туристік бизнес кәсіпкерлері үшін гранттар, техникалық көмек және инвестициялар тарта отырып, бизнес-жоспарлар құру мен инвестициялық жобалар жасау бойынша оқытып үйрету семинарларын жыл сайын өткізу қамтамасыз етілген. Туристік инфрақұылымды дамыту мақсатында туристік қызметті мемлекеттік реттеу мен қолдау жүйесін дамыту негізінде 2007 жылы бірнеше бағдарламалар: «Туризм және спорт саласындағы уәкілетті органның қызметін қамтамасыз ету», «Қазақстанның туристік имиджін қалыптастыру», «Қазақстан Республикасында туризмді дамытудың 2007-2011 жылдарға арналған мемлекеттік бағдарламалары қабылданған. Туризм инфрақұрылымын дамыту және инвестициялық ахуалды жақсарту мәселелерін шешу үшін мынадай шараларды: электр беру желісін жүргізу; сумен жабдықтау және су беру жүйесінің құрылысын салу; телефон желісін төсеу немесе өткізу және спутниктік байланыспен қамтамасыз ету; көлік жолдарын салуды жүзеге асыру қажет.

Қазақстандағы туризмнің проблемалары: туристік кадрларды дайындаудың тиімсіз жүйесі; туристік инфрақұрылым дамуының төмен деңгейі; (қонақүйлер, көлік, жолдар); ғылыми және жарнамалық-ақпараттық қамтамасыз етуде инвестицияның жоқтығы; жетілмеген салықтық және туристік заңнамалар; кедендік қатынастар мен басқа да экономикалық байланыстардың реттелмеушілігі; сервистік қызмет көрсету деңгейінің төмендігі; экологиялық проблемалар.

Туризм инфрақұрылымының жеткіліксіз дамуын, қаржылық ресурстардың шектеулігін ескере отырып, мынадай өңірлерде үш, екі жұлдызды қонақүйлер желісі мен туркластар құрылысына бағытталған өңірлік деңгейдегі «Еурокемпинг» жобасын іске асыру шеңберінде мейманханалар, қонақүйлер мен мотелдер, сондай-ақ кемпингтер желісін Ақмола облысы – Көкшетау қ. Зеренді қ. және Щучинск қ.; Алматы облысы – Текелі қ. Жаркент қ.; Жамбыл облысы – Тараз қ. («Тектұрмас» архитектуралық кешенінің аумағында), Байзақ ауданы («Ақыртас» көне қалашығының аумағында), Жуалы ауданының Б. Момышұлы ауылынд салудың бірінші кезектегі құрылысының басымдықтарын айқындау қажет.
Коммуникативтік инфрақұрылым және оның даму динамикасы

Көлік және коммуникация – инфрақұрылымдық кешеннің ең негізгі саласы. Сонымен қатар, ақпарат көзімен басқару жүйесінің негізі болып табылады. Коммуникацияның дамуы әлемдік экономикада елдің әлеуетті артықшылықтарын көрсетеді. Дамыған елдердің тәжірибесіне көз салатын болсақ, әрбір байланысқа салынған 1 $ 3-4 $-ға дейін пайда әкелетінін байқаймыз. Инфрақұрылымның әсіресе, көлік және байланыстың дамуы жалпы дүниежүзілік экономикалық және саяси процестерге байланысты. Әлемдік экономиканың жаһандануы жағдайында көлік интеграциялық үдерістердің аса маңызды факторы ретінде көрінеді. Қаржы, еңбек және тауар әлеуетін қамтып, кеңейте түскен арналар жүйелі түрде АҚШ-Еуропа-Оңтүстік-Шығыс Азия және Қытай үштағанында шоғырлануда. Еуропа мен Азия арасындағы трансконтиненталдық көпір қызметін өзінің геостратегиялық ролін іске асыратын Қазақстан орындауда. Бүгінде «Қазақстан темір жолы» Ұлттық Компаниясы АҚШ-тың, Қытайдың, Үндістанның, Ео-ның, Ресей мен Украинаның компанияларынан кейін жүк тасымалының көлемі жағынан әлемдегі аса ірі темір жол компанияларының жетілігіне кіріп отыр. Қазақстанға 2015 жылға дейінгі көлік стратегиясының негізінде халықаралық тасымал көлемінің өсе түсуі жағдайында елдің бірегей көлік транзитінің мүмкіндіктерін барынша тиімді пайдалану керек. 

Көлік инфрақұрылымы бірыңғай рыноктық механизмнің негізгі жүйесі ретінде әрекет ете отырып, экономиканың барлық салаларын, еліміздің экономикалық аудандарын, облыстарын, аймақтарын байланыстырады. Инфрақұрылымның даму жағдайы мен деңгейі еліміздің әлеуметтік-экономикалық дамуының өсу қарқынына белгілі бір дәрежеде әсер етеді және халықтың әл-ауқатының өсуі мен тұрмыс деңгейінің елеулі жақсаруын әлі де қамтамасыз етеді.

болып табылады. 

Кедендік инфрақұрылым және оның дамуы

Қазақстанда алғашқы кедендік жарғы жаңа экономикалық саясатқа сәйкес 1924 жылы қабылданды. Одан кейін 1928 жылы қабылданған кедендік кодекс шаруашылық өмірдің толық мемлекеттендірілуге көшкенін білдірді. Кедендік реттеу құралдарының дамымағандығы халықаралық сауда бойынша әріптестермен жаңа қатынастарды құруды қиындатты, әлемдік нарықтағы экспортерлер көзқарасын қорғау мүмкіндіктерін шектеді. Сыртқы экономикалық қызметтің негізгі буыны министрліктер мен ведомстволар емес, жеке шаруашылық субъектісі болған жағдайда контрабанда, және т.б кедендік заң бұзушылықтарға төтеп беру механизмі өз қызметін дұрыс атқара алмайтын болды. Мұның барлығы осы саладағы әлемдік тәжірибені ескеретін кедендік реттеудің жаңа құралдарына көшуге себеп болды.

Кедендік шарада шешуші жағдай болып импорттық тауарлардың кедендік бақылауы көрсетіледі. Көптеген елдердің кедендік бақылау негізіне БСҰ ережелері жатады. 1994 жылғы тарифтер және сауда туралы Бас Ассамблея (ГАТТ) бойынша импорттық баж төлеудің басты мақсатты негізі болып мәміле құны саналады, ол бағаның түзетуін ескереді.

Кедендік құн – қазіргі кеден тарифтік жүйелердің негізгі элементі, бірақ ол кедендік бажды есептеу үшін де, ұлттық өнеркәсіпті қорғау үшін де керек. Баж салынатын базаны анықтау үшін БСҰ-ның ұсыныстары бойынша кедендік құнды анықтап алу керек. Төленетін баж мына формуламен анықталады:

С=КҚ*КМ

мұндағы С – кедендік баждың сомасы; КҚ – кедендік құн; КМ – кедендік мөлшерлеме.

Қазақстан Республикасындағы кедендік саясатты жүзеге асырушы орган – қазақстандық кедендік қызмет, ол ҚР Президентінің 1991 жылғы 12 желтоқсандағы «Қазақстан Республикасының Кеден  комитетін құру туралы» Жарлығы негізінде құрылған. Қазақстанның кеден органдары біртұтас жүйені құрайды, оның құрамына Орталық кеден органы, кедендік комитет, 19 кедендік басқарма және еркін экономикалық аймақта орналасқан 2 дербес кедендік органдар. Республикадағы кедендер мен кедендік бекеттер саны 100-ден астам.

Сонымен, кеден дегеніміз – кедендік шаралардың жүруі үшін арнайы белгіленген және тиісінше жабдықталған орган. Кеден елдің кедендік шекарасында орналасуы міндетті емес. Ол кедендік территорияның ішінде де орналасуы мүмкін. Кеден қызметіне кедендік реттеу нәтижелері тікелей тәуелд болады. Кедендік органдардың төмендегі буынының жоғарғы буынға орталықтануы және бағынуы, кедендердің жергілікті әкімшілікке тәуелсіздігі жүйені құрудың айрықша белгісі болып табылады.




























